
Harry e Mónica son dous mozos de clase obreira cunhas vidas e traballos cos que 
non están satisfeitos. Harry está farto do seu traballo e Mónica non atura a súa familia. 
Un día deciden abandonalo todo e fuxir a bordo dunha pequena barca ás illas dun 
pequeno arquipélago para vivir intensamente o seu amor. 

INGMAR BERGMAN SOBRE UN VERÁN CON MÓNICA
Fun á Svensk Filmindustri a suplicarlles un préstamo. Concedéronmo, mais, ao 
mesmo tempo, vinme na obriga de asinar un contrato de cinco filmes en que 
aceptaba cobrar por guión e dirección das dúas terceiras partes dos honorarios 
normais. Tiña ademais que amortizar o préstamo en tres anos, incluíndo os inte-
reses. A cantidade descontaríase dos meus ingresos na empresa. Temporalmente 
estaba a salvo da catástrofe económica, mais quedaba atado de pés e mans por un 
tempo indefinido.
O noso fillo naceu o 30 de abril de 1951, festa de Walpurgis. Para provocar as 
dores do parto bebemos champaña e conducimos o meu deslabazado Ford polo 
ondulado terreo do bosque Ladugårdgärdet. Cando deixei a Gun en mans da 
comadroa e me sacaron a empurróns do departamento do hospital, funme á casa, 
emborracheime aínda máis, saquei o meu vello tren de xoguete e estiven a xogar 
con el en silencio e teimudamente até que caín durmido na alfombra.
Retomouse a produción cinematográfica e Gun conseguiu traballo nun xornal da 
tarde; tamén facía traducións. Eu debía realizar inmediatamente dúas películas, 
unha tras da outra: Tres mulleres, con guión orixinal meu, e Un verán con Mónica, 
adaptación dunha novela de Per Anders Fogelström. Para o papel de Mónica es-
colleuse unha actriz nova que facía revista con medias de malla e elocuentes esco-
tes no Teatro Scala. Tiña algunha experiencia cinematográfica e era moza formal 
dun actor. A finais de xullo fomos gravar exteriores ao arquipélago de Estocolmo.
Un verán con Mónica estaba formulado coma un filme de orzamento reducido, e 
polo tanto íase rodar con limitados recursos e un mínimo de persoal. Viviamos na 
illa de Ornö, nun albergue chamado Klockargården, e cada mañá levábannos en 
barcos de pesca a un grupo de illas exóticas que estaban no extremo do arquipé-
lago, a unhas horas de navegación.
Logo me vin envolto por unha eufórica despreocupación. Os problemas profe-
sionais, económicos e matrimoniais desapareceron no horizonte. Viviamos unha 
vida ao aire libre relativamente cómoda, traballabamos de día, de noite, de ma-
drugada, fixese o tempo que fixese. As noites eran curtas, o soño apacible. Logo 
de tres semanas de traballo enviamos o noso produto ao laboratorio para o seu 
revelado. Un defecto nunha máquina fixo unha raia en miles de metros de filme, 
mais alegrámonos en segredo da prolongación da nosa liberdade.
O traballo cinematográfico é unha actividade fortemente erótica. A proximidade 
aos actores non ten reservas, a entrega mutua é total. A intimidade, o afecto, a 
dependencia, a tenrura, a confianza, a fe ante o máxico ollo da cámara, dannos 
unha seguridade cálida, posiblemente ilusoria. Tensión, relaxamento, respiración 

común, momentos de triunfo, momentos de fracaso. A atmosfera está irresistible-
mente cargada de sexualidade. Tardei moitos anos en aprender finalmente que un 
día a cámara para e os focos apáganse.
Harriet Anderson e eu traballamos xuntos durante anos; ela é unha persoa sin-
gularmente forte, mais vulnerable, cun trazo de xenialidade no seu talento. A súa 
relación coa cámara é directa e sensual. Ademais, ten unha técnica soberana e pasa 
vertixinosamente da emoción máis intensa a unha sobria contemplación. Ten un 
humor mordaz, mais non cínico. Unha persoa adorable e unha das miñas amigas 
máis queridas.
Á volta da nosa aventura no arquipélago conteille a Gun o que pasara e pedinlle 
unha moratoria duns meses, xa que tanto Harriet coma min decatabámonos de 
que a nosa relación non tiña futuro. Gun púxose furiosa e mandoume a facer 
puñetas. Sorprendeume a súa maxestuosa ira, unha ira descoñecida por min até 
entón, e sentín un grande alivio. Fixen a miña maleta cunhas cantas cousas e vol-
vín de novo ao meu minúsculo piso.

VÍCTOR ERICE SOBRE UN VERÁN CON MÓNICA
Ingmar Bergman pertencía a esa clase de creadores capaces de condensar no seu 
traballo —no cinema, no teatro— a cultura clásica e moderna dun país. Mestre da 
escena, na súa abondosa filmografía hai de todo; filmes grandes e menos grandes. 
Mais que máis dá, el mesmo era un xigante. Con ideas sempre encarnadas, á flor 
de pel, sobre o que significa o feito de existir: comedia e drama. Ideas esixentes, 
algo que semella non ser xa moeda de cambio na maioría do cinema que se pro-
duce hoxe.
E non obstante houbo unha época en España, aí no comezo dos anos sesenta, 
en que os filmes de Bergman foron moi importante para a cinefilia dunha xera-
ción. Tamén para os entón turcos da crítica francesa, os cineastas que levarían a 
Modernidade até as súas últimas consecuencias. Un verán con Mónica (1952), un 
dos seus extraordinarios retratos de mulleres, foi filme de cabeceira de François 
Truffaut e Jean-Luc Godard. A mirada a cámara de Mónica (Harriet Anders-
son), sostida no primeiro plano durante medio minuto, interrogando en silencio 
o espectador, foi o signo dunha ruptura que se había prolongar, xusto sete anos 
despois, nas miradas a cámara de Jean-Pierre Léaud e Jean Seberg ao final de Les 
quatre cents coups e A bout de souffle, respectivamente.

